
Кыргыз Республикасынын Жогорку сотунун Аппараты жөнүндө
ЖОБО
(КР Жогорку Сотунун Пленумунун 2023-жылдын 26-июлундагы № 19, 2025-жылдын 22-августундагы токтомдорунун редакцияларына ылайык)
1. Жалпы жоболор
1. Кыргыз Республикасынын Жогорку сотунун Аппараты (мындан ары - Аппарат) Кыргыз Республикасынын "Кыргыз Республикасынын Жогорку соту жана жергиликтүү соттор жөнүндө" конституциялык Мыйзамына ылайык Кыргыз Республикасынын Жогорку сотунун (мындан ары - Жогорку сот) ишин камсыз кылуу үчүн түзүлгөн.
2. Аппараттын ишинин укуктук негизин Кыргыз Республикасынын Конституциясы, конституциялык мыйзамдар, мыйзамдар, Кыргыз Республикасынын башка укуктук ченемдик актылары, Жогорку соттун Регламенти жана ушул Жобо түзөт.
3. Аппарат Кыргыз Республикасынын Мамлекеттик гербинин сүрөтү түшүрүлгөн, мамлекеттик жана расмий тилдердеги аталышы бар бланкка ээ.
4. Аппарат жөнүндө Жобо Жогорку соттун төрагасынын сунушу боюнча Жогорку соттун Пленумунда (мындан ары - Пленум), Судьялар кеңеши тарабынан чыгымдар сметасынын чектеринде Аппараттын түзүмү жана штаттык ырааттамасы, Аппараттын кызматкерлеринин кызматтык нускамалары Жогорку соттун төрагасы тарабынан бекитилет.
5. Аппараттын ишине жалпы жетекчиликти Жогорку соттун төрагасы жүзөгө ашырат.
6 Аппарат өзүнүн ыйгарым укуктарына кирген маселелер боюнча Кыргыз Республикасынын Президентинин Администрациясы, Кыргыз Республикасынын Жогорку Кеңеши, Кыргыз Республикасынын Министрлер Кабинети, Кыргыз Республикасынын Конституциялык соту, Кыргыз Республикасынын Башкы прокуратурасы, башка мамлекеттик, коомдук жана башка органдар, эл аралык уюмдар, ошондой эле жалпыга маалымдоо каражаттары (мындан ары -ЖМК) менен өз ара аракеттенүүлөрдү жүргүзөт.
2. Жогорку соттун Аппаратынын негизги милдеттери жана функциялары
7. Аппараттын негизги милдети уюштуруучулук, маалыматтык, укуктук, документациялык, кадрдык, финансылык, материалдык-техникалык жана башка мүнөздөгү иш чараларды өзүнө камтыган Жогорку соттун ишин камсыз кылуу болуп эсептелет. 
8. Жүктөлгөн милдеттерди ишке ашыруунун алкагында Аппарат төмөнкү функцияларды аткарат:
1) жергиликтүү соттордун сот актыларын кайра кароо боюнча, ошондой эле мыйзам тарабынан Жогорку соттун карамагына кирген башка маселелер боюнча Жогорку соттун ишин камсыз кылат;
2) жарандарды, даттанууларды жана арыздарды кабыл алат, процесстик жана башка документтерди таратууну жана тапшырууну жүргүзөт, документтердин көчүрмөлөрүн күбөлөндүрөт, мамлекеттик алымдардын, соттук чыгымдардын, соттук айыптардын мыйзамда белгиленген тартипте төлөнгөндүгүн текшерет;
3) Жогорку соттун соттук коллегияларынын кароосуна иштерди алдын ала даярдоону жүзөгө ашырат;
4) иштердин кыймылынын жана сотто иштерди кароонун мөөнөттөрүн эсепке алат, сот иштеринин жана документтердин сакталышын камсыз кылат; 
5) соттук статистиканы алып барат жана талдайт;
6) соттук тажрыйбаны талдайт жана жалпылайт;
7) кодекстерди, конституциялык мыйзамдарды, ошондой эле Кыргыз Республикасынын мыйзамдарын жана ченемдик укуктук актыларын кодификациялоону, системалаштырууну ишке ашырат;
8) колдонуудагы мыйзамдарды өркүндөтүү боюнча сунуштарды киргизет; 
9) ченемдик укуктук актылардын, эл аралык келишимдердин жана макулдашуулардын долбоорлору боюнча эксперттик корутундуларды жана сунуштарды даярдайт;
10) комиссиялардын, ведомстволор аралык жана ички ведомстволук жумушчу топтордун ишине катышат;
11) Жогорку соттун Пленумунун токтомдорунун, соттук коллегияларынын токтомдорунун жана аныктамаларынын, Жогорку соттун төрагасынын буйруктарынын долбоорлорун даярдоону камсыз кылат;
12) "Кыргыз Республикасынын Жогорку сотунун Бюллетени" журналын басып чыгарууну ишке ашырат;
13) чет мамлекеттердин сот органдары менен өз ара аракеттенүүнү, Жогорку сотто чет өлкөлүк делегацияларды, мамлекеттик жана саясий ишмерлерди, эл аралык уюмдардын өкүлдөрүн кабыл алууну, Жогорку соттун судьяларынын жана делегацияларынын чет өлкөлөргө иш сапарларын даярдоону камсыз кылат;
14) Жогорку сот, жергиликтүү соттор, Жогорку сотко караштуу ведомстволук түзүмдөр тарабынан жүргүзүлүп жаткан коррупцияга каршы иш-чаралардын аткарылышына мониторинг жүргүзөт жана ага баа берет;
15) Жогорку соттун иш кагаздарын жүргүзүүнү, ошондой эле мамлекеттик сырды түзгөн маалыматтардын жана Кыргыз Республикасынын мыйзамдары менен корголуучу башка маалыматтардын купуялуулук жана коргоо режиминин сакталышын уюштурат;
16) мамлекеттик органдардын, жергиликтүү өз алдынча башкаруу органдарынын, жарандардын, жеке жана юридикалык жактардын кайрылууларын (арыздарын, сунуштарын, суроо-талаптарын) кароону жүзөгө ашырат;
17) Жогорку соттун ишин каржылоо үчүн бюджеттик сунушту, Жогорку соттун чыгымдарынын сметасын ишке ашыруу боюнча сунуштарды даярдоо үчүн зарыл материалдарды даярдайт, белгиленген тартипте финансылык отчетту түзөт жана берет;
18) Жогорку соттун судьяларынын жана Аппараттын кызматкерлеринин ишин финансылык, материалдык-техникалык жактан камсыз кылат;
19) Жогорку соттун ишин программалык-техникалык жактан камсыз кылат, заманбап байланыш каражаттарын, маалыматтык технологияларды киргизүү боюнча иштерди жүргүзөт;
19-1) сот системасындагы маалыматтык системаларды өнүктүрүүнүн багыттарын аныктайт;
19-2) сот системасында ишке ашырылып жаткан маалыматтык технологияларга мониторинг жана баалоо жүргүзөт;
19-3) сот системасына санариптик жана маалыматтык-коммуникациялык технологияларды киргизүү боюнча Кыргыз Республикасынын Жогорку сотуна караштуу Сот департаментинин алдындагы "Адилет сот" маалыматтык технологиялар боюнча мекемесинин (мындан ары - "Адилет сот" Мекемеси) ишин координациялайт;
20) Жогорку сотту зарыл болгон электрондук, китеп жана жазылуу басылмалары менен камсыз кылат, Жогорку соттун китепканасын системалуу түрдө толуктап жана талаптагыдай абалда кармап турат;
21) Жогорку соттун ишин чагылдыруу боюнча чараларды көрөт;
22) Кыргыз Республикасынын мыйзамдарына ылайык башка функцияларды аткарат.
(КР Жогорку Сотунун Пленумунун 2023-жылдын 26-июлундагы № 19 токтомунун редакциясына ылайык)
3. Жогорку соттун Аппаратынын түзүмү жана ишин уюштуруу
9. Аппараттын түзүмү өзүнө Аппараттын жетекчилигин, бөлүмдөрдү жана бөлүмдөгү секторлорду камтыйт.
10. Аппаратка Жогорку соттун төрагасы тарабынан кызмат ордуна дайындалуучу жана кызмат ордунан бошотулуучу Аппарат жетекчиси башчылык кылат. Аппарат жетекчисинин эки орун басары болот.

(КР Жогорку Сотунун Пленумунун 2025-жылдын 22-августундагы № 23 токтомунун редакциясына ылайык)
11. Аппарат жетекчиси Жогорку соттун төрагасынын түздөн-түз жетекчилиги астында иштейт жана өзүнүн ыйгарым укуктарынын чегинде көзөмөлдөөчү жана административдик функцияларды жүзөгө ашырат.
12. Аппарат жетекчиси:
1) ал жетектеген маселелер боюнча Аппараттын милдеттерин жана функцияларын чечүү максатында мамлекеттик органдар жана алардын кызмат адамдары менен өз ара аракеттенүүлөрдү жүргүзөт;
2) Аппаратка түздөн-түз жетекчилик кылат, Аппараттын түзүмдүк бөлүмдөрүнүн ишин уюштурат жана координациялайт, алардын ишинин натыйжалуулугун камсыз кылат; 
3) өзүнө берилген ыйгарым укуктарынын чегинде Аппараттын кызматкерлеринин ишин жөнгө салуучу ченемдик документтерди бекитет, Аппаратка жүктөлгөн милдеттердин аткарылышы боюнча жеке жоопкерчилик тартат; 
4) Жогорку соттун төрагасына Жогорку соттун Пленумунда бекитүүгө киргизүү үчүн Аппарат жөнүндө Жобонун долбоорун сунуштайт;
5) Жогорку соттун төрагасына Судьялар кеңешинин бекитүүсүнө киргизүү үчүн Жогорку соттун Аппаратынын түзүмү жана штаттык саны боюнча сунуштарды киргизет;
6) Жогорку соттун төрагасынын бекитүүсүнө Аппарат кызматкерлеринин кызматтык нускамаларын киргизет;
7) Аппараттын түзүмдүк бөлүмдөрү тарабынан сот жыйналыштарын, Пленумду, Жогорку соттун судьяларынын, Илимий-консультативдик Кеңештин жыйналыштарын даярдоону жана өткөрүүнү камсыз кылуу боюнча иш-чаралардын аткарылышын координациялайт;
8) Аппараттын бир нече түзүмдүк бөлүмдөрү тарабынан жүргүзүлүүгө байланышкан маселелерди иштеп чыгуу боюнча макулдашылган ишти уюштурат;
9) Аппаратка жүктөлгөн милдеттердин аткарылышы жөнүндө Жогорку соттун төрагасына отчет берет, Аппараттын иши боюнча анын кароосуна сунуштарды киргизет, башка милдеттердин жана кызматтык тапшырмалардын аткарылышын уюштурат жана көзөмөлдөйт;
10) Аппарат кызматкерлерин Жогорку соттун төрагасынын макулдугу менен мамлекеттик кызмат орундарына дайындайт жана мыйзамда белгиленген тартипте аларды кызмат орундарынан бошотот; 
11) Аппараттын мамлекеттик кызматчысы болуп саналбаган кызматкерлерин эмгек жөнүндө мыйзамдарына ылайык кызматка дайындайт жана бошотот;
12) кызматтык кеңешмелерди, зарыл болгон учурда - Аппараттын же анын айрым түзүмдүк бөлүмдөрүнүн кызматкерлеринин чогулуштарын өткөрөт;
13) Аппарат кызматкерлерин ведомстволук сыйлыктар менен сыйлоо жөнүндө Жогорку соттун төрагасына сунуштарды киргизет;
14) кызматкерлерге атайын класстык чендерди ыйгаруу, кесиптик квалификациясын жогорулатуу боюнча окууга жөнөтүү, мамлекеттик кызматтын кадрлар резервин түзүү, материалдык жана материалдык эмес жактан кызыктыруу, билим деңгээлин, компетенциясын, кесиптик квалификациясын жана тажрыйбасын, иштин натыйжаларын эске алуу менен кызматы боюнча жогорулатуу бөлүктөрүндө мамлекеттик кызматчылардын мамлекеттик кызмат жана эмгек жөнүндөгү мыйзамдарда каралган укуктарын ишке ашырууну камсыз кылуу ишин координациялайт; 
15) Аппараттын кызматкерлери тарабынан мамлекеттик кызматчылардын Этика кодексинин сакталышын камсыздайт, кызматкерлер тарабынан этика принциптерин бузуунун алдын алуу жана бөгөт коюу боюнча бардык чараларды көрөт;
16) кызыкчылыктардын кагылышуусун болтурбоо боюнча чараларды көрөт;
17) Кыргыз Республикасынын Бюджеттик кодексинде белгиленген тартипте жана мөөнөттө Жогорку соттун кезектеги финансылык жылга бюджетинин долбоорун иштеп чыгууну жана Судьялар кеңешинин кароосуна сунуштоону камсыз кылат; 
18) Жогорку соттун чыгымдарынын сметасынын чегинде финансылык каражаттарды тескейт;
19) Аппараттын түзүмдүк бөлүмдөрүнүн жетекчилеринин сунуштарын карайт жана чечимдерди кабыл алат, зарыл болгон учурларда алар боюнча Жогорку соттун жетекчилигине отчет берет;
20) өзүнүн ыйгарым укуктарына кирген маселелер боюнча буйруктарды чыгарат, Жогорку соттун төрагасына Аппаратка жүктөлгөн милдеттердин аткарылышы жөнүндө, Жогорку соттун тиешелүү мезгилге иш планынын аткарылышы жөнүндө маалымдайт;
21) Жогорку соттун төрагасынын буйруктарынын, тескемелеринин жана башка көрсөтмөлөрүнүн аткарылышын көзөмөлдөөнү ишке ашырат;
22) Аппараттын милдеттерин жана функцияларын жүзөгө ашыруу үчүн башка ыйгарым укуктарды жүзөгө ашырат.
13. Аппарат жетекчисинин орун басарлары кызмат ордуна Кыргыз Республикасынын мамлекеттик жарандык кызмат жөнүндө мыйзамдарында аныкталган тартипте Жогорку соттун Аппарат жетекчиси тарабынан дайындалат.

(КР Жогорку Сотунун Пленумунун 2025-жылдын 22-августундагы № 23 токтомунун редакциясына ылайык)
14. Аппарат жетекчисинин орун басарлары санариптештирүү, коррупцияга каршы аракеттенүү боюнча иштерди координациялайт жана көзөмөлдөйт, Жогорку Кеңеште жана Конституциялык сотунда сот тутумунун ишмердүүлүгүнө байланышкан маселелер боюнча иштерди алып барат, Жогорку соттун төрагасынын, Аппарат жетекчисинин чечими жана тапшырмалары менен башка функцияларды аткарат.

(КР Жогорку Сотунун Пленумунун 2025-жылдын 22-августундагы № 23 токтомунун редакциясына ылайык)
15. Аппарат жетекчиси убактылуу жок болгон учурда анын милдеттерин Аппарат жетекчисинин орун басарларынын бирөөсү аткарат.

(КР Жогорку Сотунун Пленумунун 2025-жылдын 22-августундагы № 23 токтомунун редакциясына ылайык)
16. Аппаратка жүктөлгөн функцияларга ылайык, түзүмдүк бөлүмдөрдүн ишинин негизги багыттары аныкталат. 
16.1. Жарандык жана экономикалык иштер, жазык иштери, административдик иштер боюнча судьялардын ишин камсыздоо бөлүмдөрү Жогорку соттун коллегияларынын ишин уюштуруу жана документациялык жактан камсыздоону жүргүзүшөт.
Бул бөлүмдөрдүн негизги ишмердүүлүгү:
1) тиешелүү коллегиянын судьяларына автоматтык түрдө бөлүштүрүүнү камсыз кылуу үчүн соттук иштерди жана материалдарды ишти автоматтык түрдө бөлүштүрүү (АРД) жана "Сот" автоматташтырылган маалымат системасында (АИС) каттоо;
2) соттук иштерди жана материалдарды соттук коллегиянын сот курамынын кароосуна даярдоо;
3) кароого дайындалган сот иштеринин жана материалдарынын тизмесин түзүү;
4) иштерди кароо үчүн зарыл болгон ченемдик укуктук актыларды, соттук тажрыйбанын материалдарын даярдоо;
5) каралган сот иштери жана материалдары боюнча сот актыларынын долбоорлорун даярдоого көмөк көрсөтүү;
6) Жогорку соттун жетекчилигинин тапшырмасы боюнча бөлүмдүн компетенциясына кирген маселелер боюнча мамлекеттик органдардын, жергиликтүү өз алдынча башкаруу органдарынын, жарандардын жана юридикалык жактардын кайрылууларын (арыздарын, сунуштарын, суроо-талаптарын) кароо;
7) соттук коллегиялардын сот жыйналыштарын даярдоодо жана өткөрүүдө уюштуруучулукту камсыз кылууну ишке ашыруу;
8) соттук коллегиялардын сот курамдарынын жыйналыштарын өткөрүүнү камсыз кылуу;
9) сот жыйналыштарынын протоколдорун жүргүзүү;
10) ишке катышуучу адамдарды иштин материалдары менен белгиленген тартипте тааныштыруу;
11) соттук иштерди жана материалдарды кароонун убактысы жана күнү жөнүндө тараптарды кабарлоо;
12) кабыл алынган сот актыларын Жогорку соттун сайтына жайгаштыруу үчүн тиешелүү бөлүмгө өткөрүп берүү;
13) каралган сот иштерин жана материалдарды жергиликтүү сотторго жөнөтүү үчүн тиешелүү бөлүмгө өткөрүүнү даярдоо;
14) соттук коллегиялардын аткарган иштери боюнча кварталдык, жарым жылдык, жылдык отчетторду даярдоо;
15) өзүнүн компетенциясынын чегинде, ошондой эле Жогорку соттун төрагасынын, анын орун басарларынын, Аппарат жетекчисинин буйруктарына жана көрсөтмөлөрүнө ылайык башка функцияларды аткаруу болуп саналат.
16.2. Соттук тажрыйбаны жалпылоо, соттук статистикасын анализдөө жана Пленумдун ишин камсыздоо бөлүмү.
Бөлүмдүн негизги иш багыттары:
1) мыйзамдарды колдонуудагы талаш маселелерди аныктоо жана эске алуу максатында жергиликтүү соттордун соттук тажрыйбасын изилдөө жана жалпылоо;
2) Пленумдун жыйналыштарын, кеңешмелерин өткөрүү үчүн сот тажрыйбасы жөнүндө маселелер боюнча материалдарды даярдоо;
3) Пленумдун токтомдорунун долбоорлорун, соттук тажрыйба боюнча сереп салууларды, маалыматтык-тактамалык документтерди даярдоо;
4) мыйзамдарды өркүндөтүүгө багытталган сунуштарды даярдоо жана соттук тажрыйбанын бирдиктүүлүгүн камсыз кылуу боюнча сунуштарды иштеп чыгуу;
5) жергиликтүү соттордон статистикалык отчетторду кабыл алуу, жалпыланган статистикалык отчетту түзүү, соттук статистиканы жана сот иши боюнча башка статистикалык көрсөткүчтөрдү талдоо; 
6) докладдар, каттар жана башка расмий документтер үчүн статистикалык маалыматтардын негизинде статистикалык отчетторду, аналитикалык, тактама жана маалыматтык материалдарды даярдоо;
7) бөлүмдүн ыйгарым укугуна кирген маселелер боюнча жарандардын жана юридикалык жактардын арыздарын, кайрылууларын кароо;
8) Пленумдун, Илимий-консультативдик Кеңештин жыйналыштарын, ошондой эле Жогорку соттун судьяларынын жыйналыштарын уюштурууну, даярдоону жана өткөрүүнү камсыз кылуу;
9) "Кыргыз Республикасынын Жогорку сотунун Бюллетени" журналын чыгаруу жана аны басып чыгаруу боюнча редакциялык коллегия жана эл аралык уюмдар менен өз ара аракеттенүү;
10) өзүнүн компетенциясынын чегинде, ошондой эле Жогорку соттун төрагасынын, анын орун басарларынын, Аппарат жетекчисинин буйруктарына жана көрсөтмөлөрүнө ылайык башка функцияларды аткаруу болуп саналат.
16.3. Мыйзамдар менен иштөө бөлүмү.
Бөлүмдүн негизги иш багыттары:
1) кодекстерди, конституциялык мыйзамдарды, ошондой эле Кыргыз Республикасынын мыйзамдарын жана ченемдик укуктук актыларын кодификациялоону, системалаштырууну ишке ашыруу;
2) Кыргыз Республикасынын кодекстерин, мыйзамдарын жана башка ченемдик укуктук актыларын контролдук абалда кармап туруу;
3) Жогорку соттун ыйгарым уктары боюнча мыйзам долбоорлорун иштеп чыгуу; 
4) Жогорку сотко келип түшкөн ченемдик укуктук актылардын, эл аралык келишимдердин жана макулдашуулардын долбоорлоруна укуктук экспертиза жүргүзүү;
5) комиссиялардын, ведомстволор аралык жана ички ведомстволук жумушчу топтордун ишине катышуу;
6) Конституциялык соттун суроо-талаптары боюнча Жогорку соттун укуктук позициясын даярдоо;
7) Жогорку соттун китепкана фондусун юридикалык адабияттар менен толуктоо боюнча иштерди жүргүзүү;
8) Жогорку соттун судьяларын жана Аппарат кызматкерлерин Кыргыз Республикасынын ченемдик укуктук актылары менен камсыз кылуу, юридикалык адабияттарды тематикалык тандоо жүргүзүү;
9) газета-журналдарга жылдык жазылууну жүргүзүү;
10) өзүнүн компетенциясынын чегинде, ошондой эле Жогорку соттун төрагасынын, анын орун басарларынын, аппарат жетекчисинин буйруктарына жана көрсөтмөлөрүнө ылайык башка функцияларды аткаруу болуп саналат.

(КР Жогорку Сотунун Пленумунун 2025-жылдын 22-августундагы № 23 токтомунун редакциясына ылайык)
16.4. Коомчулук менен байланышуу, массалык маалымат каражаттары жана эл аралык катнаш бөлүмү.
Бөлүмдүн негизги иш багыттары:
1) өкмөттөр аралык жана ведомстволор аралык макулдашууларга жана сот адилеттиги жаатында кызматташуу жөнүндө макулдашууларга ылайык ШКУга жана КМШга мүчө-мамлекеттердин жогорку сот органдары менен өз ара аракеттенүү;
2) Жогорку соттун башка мамлекеттердин сот бийлигинин органдары, өкмөттүк жана өкмөттүк эмес уюмдары менен эл аралык мамилелерин түзүүнү жана колдоону камсыз кылуу:
3) Жогорку сотту башка мамлекеттердин сот органдарына жана эл аралык уюмдарына көрсөтүүгө байланышкан уюштуруу иш чараларын жүргүзүү;
4) Жогорку сотко макулдашууга келип түшкөн эл аралык келишимдердин жана макулдашуулардын долбоорлору боюнча укуктук экспертиза жүргүзүү;
5) Жогорку соттун чет мамлекеттердин сот бийлигинин өкүлдөрүнүн консультациялык жолугушууларына, сот адилеттигинин маселелери боюнча эл аралык семинарларга, симпозиумдарга жана конференцияларга катышуусун камсыз кылуу;
6) Жогорку соттун делегацияларынын иш сапарларын даярдоону жана Жогорку соттун жетекчилигинин чет өлкөлүк конокторду кабыл алуусун уюштурууну протоколдук камсыздоо;
7) тышкы укуктук байланыштардын перспективалары боюнча аналитикалык иштерди жүргүзүү;
8) Жогорку сотко келип түшкөн чет тилдеги каттарды жана материалдарды которуу;
9) коомчулук жана жалпыга маалымдоо каражаттары менен өз ара аракеттенүү;
10) сот системасы жана Жогорку сот жөнүндө жагымдуу коомдук пикирди калыптандырууга багытталган бирдиктүү маалыматтык саясатты түзүү жана ишке ашырууну камсыз кылуу;
11) соттук темадагы басма сөз, радио жана телекөрсөтүү материалдарына күн сайын мониторинг жүргүзүү, жалпыга маалымдоо каражаттарында чыккан олуттуу баяндамалар жөнүндө Жогорку соттун төрагасын, анын орун басарларын жана судьяларды өз убагында маалымдоо, сот тутумунун иши жөнүндө темаларды чагылдырган редакциялардын жана журналисттердин маалымат базасын түзүү;
12) пресс-конференцияларды, брифингдерди, судьялар жана эксперттер менен интервьюларды уюштуруу, сот тутумунун жана соттор корпусунун ишмердүүлүгүн чагылдыруу үчүн журналисттерди керектүү материалдар, пресс-релиздер, интервью алынган сүрөт жана видео материалдар менен камсыз кылуу:
13) жалпыга маалымдоо каражаттарында сот тутумунда жүргүзүлүп жаткан реформалар, Жогорку соттун жана жергиликтүү соттордун ишмердүүлүгү жөнүндө, резонанстуу иштер боюнча соттун чечимдери жөнүндө маалыматтарды жарыялоо;
14) эгерде жарыяланган материалдар чындыкка дал келбесе, жалпыга маалымдоо каражаттарында төгүндөөнү жарыялоо;
15) Жогорку соттун расмий сайтында төмөнкү бөлүмдөр боюнча иш алып баруу: бардык жаңылыктар (жаңылыктар лентасы), сүрөтматериалдар, видеоматериалдар жана басма сөз кызматы (жарыялар, ЖМК биз жөнүндө).
16) өзүнүн компетенциясынын чегинде, ошондой эле Жогорку соттун төрагасынын, анын орун басарларынын, Аппарат жетекчисинин буйруктарына жана көрсөтмөлөрүнө ылайык башка функцияларды аткаруу болуп саналат.
16.5. Иш кагаздарын жүргүзүү, документациялык камсыздоо жана жарандарды кабыл алуу бөлүмү.
Бөлүмдүн негизги иш багыттары:
1) сот иштерин жана материалдарды кабыл алуу, аларды каттоодон кийин адистештирилген бөлүмдөргө өткөрүп берүү;
2) бирдиктүү техникалык саясаттын жана документтер менен иштөөдө маалыматтык технологияларды колдонуунун негизинде иш кагаздарын жүргүзүүнү уюштуруу, жүргүзүү жана өркүндөтүү, усулдук жетекчилик жана документтер менен иштөөнүн белгиленген тартибин сактоону көзөмөлдөө; 
3) документтерди, анын ичинде электрондук түрдөгү документтерди кабыл алуу, кириштелген жана чыгышталган документтерди "ЭБМ" автоматташтырылган маалымат системасында (АИС), ошондой эле кагаз жүзүндө каттоо:
4) келип түшкөн сот иштерин, даттанууларды, жарандардын жана юридикалык жактардын арыздарын эсепке алуу;
5) маалыматтык-статистикалык иштерди жүргүзүү жана келип түшкөн жана чыгып жаткан кат алышууларды талдоо;
6) документтердин аткарылышын көзөмөлдөөнү уюштуруу, келип түшкөн документтердин, Жогорку соттун төрагасынын, анын орун басарларынын, Аппарат жетекчисинин тапшырмаларынын өз убагында кызматкерлер тарабынан аткарылышынын абалын талдоо;
7) иштердин номенклатурасын түзүү, иштерди номенклатурага ылайык жүргүзүү;
8) Аппараттын түзүмдүк бөлүмдөрүндө иштердин туура түзүлүшүн жана жүргүзүлүшүн көзөмөлдөө;
9) документтер менен иштөөнүн формаларын жана методдорун, анын ичинде автоматташтыруу маселелерин өркүндөтүү боюнча чараларды иштеп чыгуу;
10) Жогорку соттун төрагасынын жана анын орун басарларынын жарандарды жеке кабыл алуусун уюштуруу;
11) архивдик документтердин жыйнагын түзүү, эсепке алуу, сактоону жана пайдаланууну уюштуруу, архивдик документтерди мыйзамга ылайык мамлекеттик сактоого берүү;
12) түзүмдүк бөлүмдөргө жана ведомствого караштуу уюмдарга иш кагаздарын жүргүзүү боюнча тажрыйбалык жана усулдук жардам көрсөтүү;
13) өзүнүн компетенциясынын чегинде, ошондой эле Жогорку соттун төрагасынын, анын орун басарларынын, Аппарат жетекчисинин буйруктарына жана көрсөтмөлөрүнө ылайык башка функцияларды аткаруу болуп саналат.
16.6. Кадрлар жана мамлекеттик жарандык кызмат бөлүмү.
Бөлүмдүн негизги иш багыттары:
1) Аппаратта мамлекеттик жарандык кызматты өтөө маселелери боюнча ченемдик укуктук актылардын аткарылышын камсыз кылуу;
2) Коррупцияга жана башка укук бузууларга жол бербөөнү алдын алуу максатында Жогорку сотто Кыргыз Республикасынын ченемдик укуктук актыларында белгиленген талаптардын аткарылышын камсыз кылуу;
3) Аппарат кызматкерлеринин кызматтык нускамаларын бекитүү үчүн Жогорку соттун төрагасына киргизүү; 
4) Жогорку соттун төрагасынын макулдугу менен Аппарат кызматкерлерин мамлекеттик кызмат орундарына дайындоо жана мыйзамда белгиленген тартипте аларды кызмат орундарынан бошотуу жөнүндө буйруктардын долбоорлорун даярдоо;
5) Аппаратта мамлекеттик кызматчы болуп саналбаган кызматкерлерди эмгек мыйзамдарына ылайык кызматка дайындоо жана бошотуу жөнүндө буйруктардын долбоорлорун даярдоо;
6) Аппараттын кызматкерлери тарабынан мамлекеттик кызматкерлердин Этика кодексинин сакталышын камсыз кылуу, кызматкерлер тарабынан этика принциптеринин бузулушунун алдын алуу жана бөгөт коюу боюнча бардык чараларды көрүү;
7) Аппарат кызматкерлери тарабынан эмгек тартибин сактоону камсыз кылуу;
8) судьялардын жана мамлекеттик кызмат орундарын ээлеп турган жана ээлеген мамлекеттик кызматчылардын Салык кодексине ылайык аларга, ошондой эле алардын жакын туугандарына таандык болгон кирешелер, чыгымдар, милдеттенмелер жана мүлктөрү менен байланышкан маалыматтарды ыйгарым укуктуу органга өз убагында берүү боюнча ишти координациялоо;
9) кызыкчылыктардын кагылышуусун болтурбоо боюнча чараларды көрүү;
10) Аппарат кызматкерлеринин өргүүгө кетүү графигин Аппарат жетекчисинин бекитүүсүнө киргизүү;
11) өзүнүн компетенциясынын чегинде, ошондой эле Жогорку соттун төрагасынын, анын орун басарларынын, Аппарат жетекчисинин буйруктарына жана көрсөтмөлөрүнө ылайык башка функцияларды аткаруу болуп саналат.
16.7. Маалымат технологиялар бөлүмү.
Бөлүмдүн негизги иш багыттары:
1) интернетте Жогорку соттун маалыматтык тутумдарынын, расмий сайтынын үзгүлтүксүз иштешин камсыз кылуу;
2) Жогорку сотто колдонулуучу автоматташтырылган процесстерди маалыматтык-техникалык жактан камсыздоо, анын ичинде бюджеттик (бухгалтердик) эсепке алуу жана отчеттуулук, юридикалык жана кадрдык иш, сот иш кагаздарын жүргүзүү, электрондук документ жүгүртүү, электрондук архив, вируска каршы коргонууну камсыз кылуу;
3) Жогорку соттун интернет-сайтын администрациялоо, Кыргыз Республикасынын Жогорку сотунун жана жергиликтүү сотторунун ишин жөнгө салуучу ченемдик-тактамалык маалыматтарды жайгаштырууну жана актуалдуу абалда кармап турууну камсыз кылуу;
4) видеобайкоо жүргүзүү тутумун, кирүү мүмкүнчүлүгүн көзөмөлдөө тутумун, видеоконференц байланыштарды, сот жыйналыштарын аудио-видеого жазууну башкаруу, видеоконференцбайланыш режиминде жыйналыштарды уюштуруу жана өткөрүү боюнча иш чараларды жүргүзүү;
5) Жогорку соттун локалдык эсептөө тармагынын ишин конфигурациялоо жана оптималдаштыруу, зарыл болгон компьютердик жана уюштуруу техникасын, программалык камсыздоону, тармактык жабдууларды алууга муктаждыктарды аныктоо;
6) кызматкерлердин өз ишинде жаңы заманбап технологияларды, электрондук башкаруу куралдарын жана каражаттарын колдонууну координациялоо;
6-1) сот системасында маалыматтык системаларды өнүктүрүү багыттарын аныктоо;
6-2) сот системасында ишке ашырылып жаткан маалыматтык технологияларга мониторинг жана баа берүү;
6-3) жаңы маалыматтык системаларын иштеп чыгууга жана иштеп жаткан маалыматтык системаларды модернизациялоого багытталган "Адилет сот" Мекемесинин ишин макулдашуу, ошондой эле донордук (гранттык) каражаттардын эсебинен үчүнчү тараптын адистерин тартуу маселелерин макулдашуу;
6-4) сот системасына санариптик жана маалыматтык-коммуникациялык технологияларды киргизүү боюнча "Адилет сот" Мекемесинин ишин координациялоо;
7) өзүнүн компетенциясынын чегинде башка функцияларды ишке ашыруу болуп саналат.
(КР Жогорку Сотунун Пленумунун 2023-жылдын 26-июлундагы № 19 токтомунун редакциясына ылайык)
16.8. Каржы-чарбалык камсыздоо бөлүмү.
Бөлүмдүн негизги иш багыттары:
1) Кыргыз Республикасынын Бюджеттик кодексинде белгиленген тартипте жана мөөнөттө Кыргыз Республикасынын Министрлер Кабинетинин бекитүүсүнө Жогорку соттун кезектеги финансылык жылга бюджетинин долбоорун даярдоо жана Судьялар кеңешине киргизүүнү камсыз кылуу;
2) административдик классификация боюнча Жогорку соттун бюджетин түзүү;
3) белгиленген тартипте бухгалтердик отчетторду жана баланстарды түзүү жана тиешелүү органдарга берүү;
4) Жогорку сотту материалдык-техникалык жактан камсыздоо боюнча иштерди уюштуруу, судьяларга жана Аппараттын кызматкерлерине коопсуз жана талаптагыдай эмгек шарттарын түзүү боюнча чараларды көрүү, байланыш жана оргтехника менен камсыз кылуу;
5) Жогорку соттун кыймылдуу жана кыймылсыз мүлктөрүнүн иш жүзүндөгү абалын, аны андан ары иштетүүнүн максатка ылайыктуулугун аныктоо жана талдоо;
6) мамлекеттик сатып алууларга, күз-кыш мезгилине даярдыкка байланыштуу маселелер боюнча финансы, энергетика, мамлекеттик мүлк чөйрөсүндөгү ыйгарым укуктуу мамлекеттик органдар менен иштөө;
7) сатып алуу бөлүмүнүн функцияларын ишке ашыруу;
8) имараттарды алуу, камсыз кылуу жана оңдоо боюнча документтерди даярдоо;
9) оңдоо-курулуш иштеринин жүрүшүнө учурдагы техникалык көзөмөлдү ишке ашыруу менен имараттарды оңдоону уюштуруу жана тиешелүү актыларга ылайык пайдаланууга кабыл алуу;
10) салыктык төлөмдөр, сатып алынган материалдык баалуулуктар, көрсөтүлгөн кызматтар жана аткарылган иштер боюнча эсептешүүлөрдүн өз убагында жүргүзүлүшүн камсыз кылуу;
11) Жогорку соттун имараттарын, жайларын жана ага чектеш аймакты күтүү жана пайдаланууну камсыз кылуу:
12) белгиленген тартипте унааларды тейлөөнү уюштуруу жана камсыз кылуу;
13) инженердик тармактарды жана жабдууларды кырсыкка учуратпай пайдаланууну камсыз кылуу;
14) өзүнүн компетенциясынын чегинде башка функцияларды ишке ашыруу болуп саналат.
4. Аппарат кызматкерлеринин укуктары, милдеттери жана жоопкерчиликтери
17. Аппараттын түзүмдүк бөлүмдөрүнө жүктөлгөн милдеттерди жана функцияларды аткаруу үчүн алардын жетекчилери жана кызматкерлери Кыргыз Республикасынын мыйзамдарына ылайык укуктарга ээ болушат, милдеттерди аткарышат жана жоопкерчилик тартышат.
18., Тейлөөчү персоналды кошпогондо, Аппараттын кызматкерлери мамлекеттик жарандык кызматта болушат.
19. Аппараттын мамлекеттик кызматчысы болуп саналган кызматкерлеринин укуктары, милдеттери жана жоопкерчиликтери, алардын мамлекеттик жарандык кызматты өтүү тартиби "Кыргыз Республикасынын Жогорку соту жана жергиликтүү өз алдынча башкаруу органдары жөнүндө" Кыргыз Республикасынын Конституциялык мыйзамы, "Мамлекеттик жарандык кызмат жана муниципалдык кызмат жөнүндө", "Коррупцияга каршы аракеттенүү жөнүндө", "Кызыкчылыктардын кагылышуусу жөнүндө", "Маалымат алуу укугу жөнүндө" Кыргыз Республикасынын мыйзамдары, "Жарандардын кайрылууларын кароонун тартиби жөнүндө", Жогорку соттун Регламенти, Кыргыз Республикасынын башка ченемдик укуктук актылары жана ушул Жобо менен белгиленет.

(КР Жогорку Сотунун Пленумунун 2025-жылдын 22-августундагы № 23 токтомунун редакциясына ылайык)
20. Кызматкерлердин кызматтык милдеттери алардын кызматтык нускамаларында бекитилген функционалдык милдеттери менен аныкталат.
21. Аппарат кызматкерлеринин ишин уюштуруу, анын ичинде кызмат ордуна дайындоо жана кызмат ордунан бошотуу маселелери Кыргыз Республикасынын мыйзамдары, ушул Жобо, ички эмгек тартиби жана Жогорку соттун төрагасы тарабынан бекитилген Нускамалар менен аныкталат..
5. Корутунду жоболор 
22. Белгиленген үлгүдөгү кызматтык күбөлүктөр Жогорку соттун Аппаратынын штатындагы иштегендерге гана берилет. Кызмат өтөө токтотулганда Аппарат кызматкерлери кызматтык күбөлүктөрүн, ошондой эле кызматтык маалыматтарды камтыган бардык документтерди кайтарып беришет.

